
Tálim-tárbiya tarawındaǵı reformalar tálim processinde jańa oqıtıw 

texnologiyalardıń engiziliwi - bulardıń barlıǵı keleshegimiz bolǵan oqıwshılardıń 

sawatlı, ádep-ikramlı bolıp jetilisiwine óz tásirin tiygizbey qoymaydı. Oqıwshılarǵa 

xalıq awızeki dóretpelerin oqıtıw  arqalı estetikalıq tárbiya beriw eń zárúrli 

metodikalıq máselerdiń biri. Sonlıqtan oqıwshılar tómendegi metodikalıq talaplardı 

biliwi kerek: Birinshiden,  qaraqalpaq folklorınıń janrlıq bóliniwleri tuwralı keń túsinik 

alǵannan keyin, hárbir janrdıń mazmunın, tematikasın, ózgesheliklerin  úyrenip 

shıǵıwı kerek. Ekinshiden,  qaraqalpaq xalıq  qosıqların, erteklerdi, jumbaqlardı,  ertek, 

xalıq  qosıqlarınan úzindilerdi tásirli etip aytıp beriwi tiyis. Jáne de oqıwshılar salt-

dástúr   jırları, tariyxıy qosıqlardı folkloristika ilimi tiykarında úyrenip, salt -dásturleri   

qaraqalpaq   xalqınıń  mıń-mıń  ásirleri boyınsha   úrip- ádetine,   salt- sanasına,  

turmıstaǵı   quwanısh  hám qayǵısına xızmet etkenin, xalıq óziniń  saltına hám   

dástúrlerine   baylanıslı bárhá qosıq dóretip  otırǵanın, onı  hárqanday dáwir de jır etip   

aytılǵan, óz dástúrleri boyınsha tálim-tárbiyasın,  úrip-ádetin  saqlaǵanın biliwi kerek.  

Sol   arqalı ruwxıy jaqtan úrp-ádetin  saqlaǵan. Salt-dástúr jırları qısqa  qosıqlardan   

ibarat  bolıp   keledi.  Bunda  syujetli  waqıyalar  sóz etiledi.  Ol arnawlı salt  penen 

dástúrdiń shártin orınlaw ushın aytıladı. Salt jırları barlıq xalıqlarda da  bar. Ol hárbir  

jeke adamnıń   ómir tirishiliginde,  turmısında tutas xalıqtıń   qarım-qatnasında xızmet 

atqaradı. Balalarǵa salt-dástúr jırlarınan besik   jırların    túsindirip baradı. 

Oqıwshılarǵa tariyxıy qosıqlardı túsindiriw barısında,  gúrińlesiw, soraw-juwap 

metodlarınan paydalanıp, tariyxıy qosıqlardıń  mazmunı hám áhmiyeti  aytıp ótiledi. 

Tariyxıy qosıqlardıń mazmunında xalıqtıń basınan ótkergen belgili  tariyxıy waqıyalar, 

tariyxıy adamlar,   batırlar, tariyxıy orınlar,  qalalar haqqında sóz etiledi. Qaraqalpaq 

xalqınıń tariyxıy  qosıqları   tematikası   boyınsha   qaraqalpaq   xalqınıń  rawajlanıw   

basqıshlarınıń   derlik kópshilik  dáwirlerin tutas óz  ishine   aladı. Atap  aytqanda, 

buǵan   xalqımızdıń   noǵaylar   dáwirindegi   watanınan   kóshiw,  posıw haqqındaǵı 

«Ormanbet biy  ólgende» tolǵawı, xalqımızdıń bunnan sońǵı táǵdiri, ómirinde bolıp 

ótken waqıyalar súwretlenetuǵının, «Qaraqalpaq»,  «Baysınǵa», «Jeti  úyge  bir  

beldar»,   «Qońırat  legendası»,   «Marqabay  batır»  siyaqlı   tariyxıy   qosıqlardan qısqa 

tárbiyalıq sipatqa iye jerlerinen úzindiler aytıp beriledi. Oqıtıwshı bul   temalardı 

túsindiriw ushın aqılıy hújim, gúrińlesiw, klaster metodlarınan, qızıqlı kórinistegi 

súwretlerden paydalanıwı múmkin. 

Jumbaqlar  hám   jańıltpashlardı úyretiwde balalarǵa jumbaq hám   baspadan 

basıp shıǵarıw máseleleri  boyınsha ilimiy teoriyalıq miynetlerge   tiykarlanıp  

maǵlıwmat beriledi. Jumbaqlar  jas áwladqa   bilim  hám  tárbiya  beriwde áhmiyetli 

orın iyeleydi. Jumbaqlardı oqıtıwda  tómendegidey   jumıs   túrleri   isletiliwi   tiyis. 

1. Jumbaqlarǵa mısallar keltiriń. 

2. Jumbaqlardıń  áhmiyeti tuwralı aytıp ótiw kerek. 

3. Jumbaqtıń sheshiliw  múmkinshiligi   bolǵansha oqıwshılardıń ózleri tabıwı 

ushın jaǵday jasaw kerek. 

4. Jumbaqlardı   úyretiwde súwretlerden paydalanıw jaqsı  nátiyje beredi. 

5. Jumbaqtaǵı kórkem  sózlerdi úyretiw arqalı olarǵa  estetikalıq   tárbiya   beriw 

kerek. 

Ayrıqsha  aytıp ketetuǵın  másele   jumbaqlardıń  kimler tárepinen   

dóretiletuǵını, olardıń qalay saqlanıp kelgenligi aytıladı. Oqıtıwshı tárepinen   birneshe 

jumbaqlar oqılıp yamasa yadtan aytılıp, olardıń sheshliwin   oqıwshılardıń qatnası 

menen birlikte orınlaw paydalı.  

Erteklerdi úyretiwde jaslar tárbiyasınıń  hár tárepleme jetilisiwinde xalıq óziniń 

tálim-tárbiyalıq  oyları menen árman   hám  tilekleriniń awızeki ádebiyatınıń  ertek 

janrı arqalı da júzege  asırıp  otırǵan. Ertek jas áwladtı tárbiyalawda   áhmiyetli 

pedagogikalıq  qural bolıp  esaplanadı. Erteklerde  balalardıń dúnyaǵa  kózqarasları, 

isenimleri, qıyalları menen oyları qullası insan ómirinde ushırasatuǵın hádiyseler 

sáwlelenip  otıradı. Balalarǵa xalıq erteklerinde sol dáwirde jasaǵan ulıwma xalıqtıń  

ózin  qorshaǵan tábiyat qubılısların tanıwı  menen birge,  ómirdegi qıyınshılıq penen 

gúreslerdi sáwlendire bilgenligi túsindirip ótiledi.  Sonday-aq  erteklerde  xalıqtıń  

qorqınıshlı  dushpanları  kim,  hám  onnan  ózlerin  qorǵaw  tilekleri  súwretlenedi. 

Onda tolıp atırǵan miynetkesh adamlardıń tirishilik ushın  gúresleri, aqıllı menen 

aqılsızlıq, bay menen jarlı arasındaǵı  qarama-qarsılıqlar  sóz etiledi. Bulardan basqa 

erteklerdiń  tematikası hám mazmunınıń  keńligi,  balalarǵa tálim-tárbiya  beriw 

jaǵınan oǵada bay ekenligi aytıladı. Onda hárqanday xalıqtıń qıyalınan  tuwǵan  jaqsı  

arzıw-ármanlar, kórkemlew qurallar,  obrazlı  súwretlewler orın  alǵanlıǵı,  olardıń  

ishinde  áyyemgi   waqıyalardan  tap házirgi  kúnge  shekem  kelip  jetken  ótken  

hádiyselerdi  súwretleytuǵın  dóretpeler ushırasatuǵınlıgı,   bunday  ertekler  ózleriniń   

dóregen  dáwirindegi   syujetlik  mazmunı  az da bolsa saqlanıp, awızdan-awızǵa  

kóship,  xalıq  tárepinen jetilistirilip bara  beretuǵınlıǵı tuwralı keń túsinikler   beriledi.  

Sonıń menen birge erteklerden bir zamanlardaǵı  xalqımızdıń siyasiy ekonomikalıq  

turmısına, psixologiyasına, dunya tanıw kózqaraslarına  baylanıslı maǵlıwmat   alıwǵa 

boladı. Erteklerdiń   mazmunında áyyemgi zamanlardaǵı xalıqtıń  perzentli bolıwı, 

quwanıwı,  dástúrlerin  eske  túsirip,  olardıń   tálim-tárbiyasın  sóz  etedi.  Qıyalıy 

erteklerde adamlar jaqsılıq, baxıtlı  ómirdi árman etiw  menen  jasaydı.  Onda  

jámiyetlik  tártip  durıs  bolsa  eken,  bárhá molshılıq, abadanshılıq, paraxatshılıq bolsa 

eken dep tileydi. Oqıwshılarǵa bul  maǵlıwmatlardı  aytıp ótiw kerek. Erteklerden bir  

neshe mısallar  keltirip,  olardıń mazmunın  túsindirip  beriwde  paydalı  metodikalıq   

máselelerden   esaplanadı. 

 Oqıwshılarǵa naqıl-maqallardıń   mazmunı, izertleniwi hám tárbiyalıq áhmiyeti 

haqqında bahalı  pikirler bildirilgen. Naqıl-maqallar awızeki   xalıq  dóretpeleriniń bir 

túri. Ol óziniń  basınan   uzaq tariyxıy  dáwirlerdi ótkerip,  atadan balaǵa, awızdan-

awızǵa ótip,   xalıqtıń  milliy baylıǵı   bolıp saqlanıp kelingenligi  aytıladı. «Ekende  joq,  

tikkende joq qırmanda  tayar» degen naqıldıń qay dáwirde, kimler tárepinen 

dóretilgeni bilinip tur.  Oqıwshılarǵa sol  dáwirdiń tariyxı haqqında qısqasha  túsinik 

berilse de boladı. Sonıń menen birge naqıllardıń doslıq, birlik, watan haqqında, miynet 

etiw,  ádillik  hám haqıyqatlıq, xalıqtıń sóz baylıǵı, tazalıq, densawlıq, tábiyat  

qubılısları, jıl  máwsimleri, diyqanshılıq, sharwashılıq, balıqshılıq, ańshılıq, dinge 

baylanıslı,  oqıw-ilimge baylanıslı túrleri bar ekenligi aytıladı, bul túrlerge mısallar 

keltirip ótiledi. Olardıń túsinigin bekkemlew maqsetinde birneshe sorawlar berilse 

maqsetke   muwapıq. 

1. Naqıl-maqallarǵa mısallar keltiriń.  

2. Miynet haqqında naqıl-maqallar bilesiz be? 

3. Naqıl-maqallardıń izertleniwi haqqında túsinik beriń. 

4. Naqıl-maqallardıń tematikası tuwralı  aytıp beriń. 

Berilgen  sorawlar  boyınsha oqıwshılardan juwap alınadı. Naqıl-maqallar arqalı 

oqıwshılarǵa estetikalıq tárbiya beriw jolların ósiriwge tásir etiwshi pedagogikalıq  

faktorlardı hám onı jetilistiriw tiykarların anıqlaw hám metodikalıq ádebiyatlar 

materialında sóylew mádeniyatın paydalanıwdıń metodikasın úyreniw hám  olardıń 

naqıl-maqallar arqalı  sóylew mádeniyatın rawajlandırıw hám olardıń sóylew tilin 

ósiriw kerek. Oqıwshılardıń naqıl-maqallar arqalı sóylew mádeniyatın rawajlandırıw 

usıllarınıń nátiyjeliligin támiyinlewdiń pedagogikalıq  tiykarların anıqlaw, tájiriybede 

sınap kóriw, tálim processine engiziw hám ornın anıqlaw hám olardıń naqıl-maqallar 

arqalı  sóylew tilin ósiriw processin baqlaw hám izleniw mashqalası boyınsha 

oqıtıwshılardıń is tájriybelerin úyreniw paydalı. 

Oqıwshılarǵa  naqıl-maqallar arqalı  estetikalıq tárbiya beriw metodikasınıń 

nátiyjeliligin pedagogikalıq  tiykarlar arqalı ámelge asırıw maqsetke muwapıq. Olardıń 

sóylew mádeniyatın rawajlandırıw metodikasınan paydalanıw boyınsha metodikalıq 

jumıslardı islep shıǵıw tiyis. Tálim processinde oqıwshılardıń ózbetinshe pikirlew 

kónlikpelerin rawajlandırıwdıń didaktikalıq imkaniyatları zaman talabı bolıp anıq 

pedagogikalıq shárt-sharayatlarģa tayanģan halda ámelge asırılsa hám bul process 

óziniń mazmunı, forması hám metodlarına iye boladı. Olardıń ózbetinshe pikirlew hám 

sóylew tilin ósiriw kónlikpelerin rawajlandırıwdıń tálimiy imkaniyatları ńatiyjeli 

boladı hám  balalarģa tálim-tárbiya beriw barısı anıq sociallıq tájiriybe, bilim hám 

kónlikpege iyeleydi.  

Ulıwmalastırıp aytqanda  oqıwshılarǵa naqıl-maqallar úyretiw barısında   

innovaciyalıq texnologiyalardı ónimli paydalanıwdı, házirgi waqıtta keń kólemli 

maǵlıwmatlar aǵımı tálim mazmunın úzliksiz túrde jańalap, jetilistirip barıwdı talap 

etedi.  Bilimlendiriw dizimindegi mámleketlik siyasattı turmısımızǵa endiriw, kadrlar 

tayarlawda mámleketlik talaplar tiykarında tálim-tárbiya barısın jetilistiriw, oqıw 

ádebiyatları menen támiyinlew, pedagoglarǵa úzliksiz metodikalıq xızmet kórsetiw 

wazıypasın ámelge asıradı. Sonıń nátiyjesinde mektepke shekemgi bilimlendiriw 

shólkemlerinde balalarǵa naqıl-maqallardı úyretiw arqalı olardıń sanasında watanǵa, 

tábiyatqa, ata-anaǵa bolǵan  súyiwshilik sezimlerdi  qáliplestirip barıw kerek. 

Nátiyjede naqıl-maqallardı oqıtıw arqalı oqıwshılardıń sanasında watanǵa bolǵan 

súyiwshilik, ádep-ikramlılıq, doslıq, jaqsılıq, insap, kishipeyillik, jaqsılıq sezimlerin 

qáliplestirip baradı jánede olardıń pikirlew qábileti hám dóretiwshilik kompetenciyası 

rawajlanadı. 

